
			«Gutxi ni bezain erdipurdikorik»

			(Lisa Beitia, Hemen ere ez)

			«Ez zara besteek uste dutena,
agian zeuk uste duzuna ere ez»

			(Anari, Zure aurrekari penalak)

			
		

	
		
			1. TXISTUREN GAITZA


			Gure etxeko txakurrak gaitz degeneratibo larria duela jakin dugu gaur: ornoarteko espondilitisa. Oraindik sei urte ere ez dituen arren, haren hezurrak hamabi urteko txakur batenaren antzekoak omen dira, albaitariak —egin dizkion erradiografiak erakutsiz— azaldu digunez. Hilgarria ez izanagatik, sendabiderik gabeko gaitza da. Bizkarrezurrean estutu mingarriak eragiten dizkio tarteka, eta pixkanaka-pixkanaka —ikusteko dago zein abiadura edo erritmotan— okerrera joko du ezinbestean. Bien bitartean, askotariko herniak izateko arrisku handia izango du. Pilula batzuk dauzkagu —Proglycan—, min handia duenean emateko, baina gaitza sendatzeko tratamendurik ez dago.

			Txakur gazte eta osasuntsua zela uste genuena uste baino lehen elbarritu eta zahartuta ikusiko dugula geureganatu behar izan dugu emazteak eta biok. Semeak ere bai, baina lau urte baino ez ditu, eta ez da albistearen larritasunaz ohartu. 

			Neuk ere, lehen kolpean, zalantzak izan ditut albistearen benetako tamainaz. Larria da, bai, pena ematen du egunero etxean dugun lagun horren etorkizuna uste zitekeena baino kaxkarragoa eta gogorragoa izango dela jakiteak; laburragoa ere bai akaso. Baina… txakurra da! A zer distantzia! A zer diferentzia! A zer lasaitua! Atsekabetu egin nau albisteak, baina ez nau lur jota, umorerik gabe eta ezertarako gogogabetuta utzi. Normaltasun osoz egin diet aurre eguneroko zereginei. Txakurra da, eta eskerrak!

		

	
		
			2. EZ NAIZ TXAKUR-JABE SENTITZEN


			Artzain-txakurra da Txistu. baina haren eguneroko bizimoduan ez du eragin handirik horrek. Bere jatorri genetikoari omen dagozkion otsoaren arrastoak erabat galduak baldin baditu, txakur orok bezala, artzain-txakurrarenak ere ez dauzka oso agerian. Funtsean pisutxakurra da, kaleko pisu batean bizi denez. Arra da, eta ezagun du, inguruan araldian dagoen txakur eme bat egokitzen zaion bakoitzean ederki aztoratzen eta asaldatzen baita. Baina gainerakoan ar izate horrek ez du eragin handirik Txisturen eguneroko bizimoduan, gure begietara behintzat.

			Bost urtetik gora dira Txistu gure etxean bizi dela, txakurkume koitadu beldurti eta jolasti bat zenetik. Baina oraindik ere lotsa sentiarazten dit txakurra daukadala esateak, eta uste dut beti lotsaraziko nauela. Ez da espezieen arteko hierarkizazio antropozentriko zapaltzailearen aurkakoa naizelako edo antzeko ezerengatik. Berez, ez dut ez gaitzesgarritzat eta ez meritutzat txakur baten jabe izatea. Ezta lotsagarritzat ere, nahiz eta txakur hori pisutxakurra izan. Beste bat da auzia. Lisa Beitiaren Hemen ere ez egunkari pertsonaleko pasarte bat ekarriko dut hona nire sentimendua azaltzeko: «Besteak ikusita, neure ondorioak ateratzen ditut. Baina besteek ni ikusita ateratzen dituzten ondorioak okerrak iruditzen zaizkit beti». Berez ez naizena naizelako irudia emateak lotsarazten nau, berez ez naizena naizela pentsarazteak. Txakur bat daukadala esaten dudan bakoitzean arrotz sentitzen dut neure burua, edo neure buruaz ematen ari naizen irudia. Ni ez bainaiz txakur-jabe sentitzen.

			Txistu gure —eta horrenbestez nire— txakurra izatea bizitzan egokitu zaidan zirkunstantzia bat da, baina neuk inondik ere nahi edo bilatu gabekoa, are nahi gabekoa ere baina dagoeneko saihetsezina. Anomalia bat, tara bat, akats bat.


		

	
		
			3. KUME TXIKI, ILETSU ETA GOXOA


			Semea jaio baino urtebete lehenago ekarri genuen txakurra etxera, horretarako inolako asmorik gabe, ezustean, kasualitatez, inpentsan. Gure etxe azpiko auto tailerreko Mikel mekanikariari zor diogu Txistu ezagutu izana. Animaliazale porrokatua da Mikel. Askotan tailerreko lana utzi eta zerura begira egoten da, prismatikoekin ere bai batzuetan, txoriak nola pasatzen diren ikusteko. Etxera gentozela erakutsi zigun Txistu, ekaineko eguerdi zeru-argi batean, artean asko jota pare bat hilabeteko kumea zela, zikin eta izutua, dardara batean.

			—Ijito batzuek utzi didate hemen —azaldu zigun Mikelek, gaztelaniaz, erdalduna baita—. Ez du jaberik eta jipoi batzuk hartua izan behar du, aise izutzen baita. Gutxienez garbi-pasada bat emango bazeniote etxean… Ikusiko dut gero zer egin daitekeen berarekin. Eta zeuek etxerako hartu nahiko bazenute, primeran!

			Etxeko bainuontzian garbitu ondoren, emazteak galdetu zidan ea zer iritziko niokeen txakurra etxean hartzeari. Kume txiki, iletsu eta goxoa genuen eskuetan; hezurrik ere ez zeukala zirudien, hain zen leuna kanpotik laztandutakoan. Bagenekien hura etxean hartzea ez zela ahuntzaren gauerdiko eztula izango, baina nik esan nion ardura nagusia berak hartzen baldin bazuen nik ez niola oztoporik jarriko, eta lagundu ere egingo niola, ahal nuen neurrian, horrek ekarriko zizkigun zereginetan. Nahikoa izan zen Txistu gure bizitzan sar zedin, indar handiz eta luzerako. Ez nion kasurik egin Kaskazurik bere buruari jarritako bertsoetan ematen duen gaztigu zuhurrari: «obe da zer datorren / konsideratzia / nolanai artzekua / ez da gurutzia». 

			Pirinioetan opor eder batzuk pasatu berriak genituen emazteak eta biok, eta egun batzuk genituen oraindik ere libre, bakoitza bere lanera itzuli baino lehen. Nik Pirinioetako opor haietan Tourmaleteko mendatea bizikletan igo izanaren poz ergel baina betea gorputzaren zokondo guztietara zabaldua neukan artean ere, droga alaigarri eta bizipoz-emaile iraunkor baten antzera. Uste dut bolada hartako aldarte onak eragin handia izan zuela hala emaztearen erabakian nola nik emandako ametoan. Urtebete geroago guraso egingo gintuen bidea ere —gizakume baten arduradun—, orduantxe uste dut hasi ginela bete-betean urratzen.

			Mateo Txistu ehiztari alderrai mitologikoaren omenez jarri genion Txistu izena txakurrari. Baita ere orduan, artean kume txiki bat izaki, ziztu bizian ibiltzen zelako batetik bestera jolasean, gelditu gabe.

			Hala ere, batzuetan —bereziki pertsona baten antza hartzen duenean edo pertsona batenaren moduko tratua ematen diogunean— Monsieur Le Chien deitzen diogu, bide batez ezizen hori erabiltzen duen komikigile frantsesa omenduz, La Fontaine de Médiocrité albumaren egilea.


		

	
		
			4. TXISTU NIRE HERREN TXIKI BAT DA


			Etxekoa dudan arren, arrotza zait Txistu; eta arrotza natzaio Txisturi, edo arrotza natzaiola sentitzen dut neuk bederen, nahiz eta berak, hitz egiterik izango balu, besterik esango zuen beharbada.

			Txistu, lehen ere esana dudan moduan, anomalia bat da nire bizitzan, tara bat, akats bat. Txistu nire herren txiki bat da, herren ñimiñoa, txikiaren txikiz goxoa eta maitagarria ere bai ez gutxitan; Txistu bera, artean kume iletsu, goxo eta leuna zela, aurreneko aldiz besoetan hartu genuenean bezain goxo eta maitagarria. Herren maitagarri bat beraz. «Maite ditut, maite, nire ibiliak, herrenak baldartzen dizkidanean», kanta nezake, Mikel Laboak zabaldutako Joxan Artzeren Nire bazterrak ezaguna antzaldatuz. Orain idazten hasia naizen testu hauetan herren horretatik begiratuta eman nahi dizuet nire errealitatearen, nire irrealitatearen edo nire dena delakoaren berri; Miren Agur Meabek berearen berri kristalezko begitik begiratuta ematen duen bezala Kristalezko begi bat nobelan.

			Jim Jarmusch zinemagileak esan omen zuen behin nahiago duela txakurrarekin paseatzera irteten den pertsona arrunt bati buruzko filma egin, Txinako enperadoreari buruzkoa baino. Kultura arloko kazetaria naiz Berria egunkarian, eta horri esker jakin nuen, kasualitatez, Jarmuschen esaldi horren berri, Ferdinand von Schirach abokatu eta idazleak Krimenak narrazio liburuaren hitzaurrearen hasieran aipatzen duelako; Erein argitaletxeak liburu horren euskarazko itzulpena —Anton Garikanok egina— aurkeztu zuen egunean, niri egokitu zitzaidan aurkezpen hartara joatea, Berrian liburuaren berri emateko. Liburuko orriak gainbegiratzen hasi eta Jarmuschen esaldiaren aipamenarekin topo egiteak neure kautarako gorde nuen irri auto-konplize bat eginarazi zidan, ordurako hasita bainengoen nire liburu edo dena delako hau idazten, txakurrarekin paseatzera irteten den gizon bati buruzkotzat jo daitekeena, gezur handirik esan gabe. Nire baimena badaukak, Jim, testu hauetatik abiatuta pelikula bat egiten saiatu nahi baduk; eta Txisturen aldetik ere inongo eragozpenik ez duk izango, jakina. Bide batez esanda, musika Neil Youngek jartzen badu, Dead Man filmean bezala, primeran! Ni zoratzen! Trukean frackingaren aurkako mezu argia duen eszena bat sartu behar bada ere —kontu horrekin tematua baitago azkenaldian Neil Young—, niregatik arazorik ez.

			Idazle ugarik esaten du bere bizitzak ez duela aparteko interesik, eta horregatik ez dutela hartaz idazten. Ulertzekoa da hala pentsatzea eta hala adieraztea. Ez dut uste pose bat denik, edo postureoa orain esaten den moduan, eta eskertzen da apaltasuna. Baina ez zait guztiz zehatza iruditzen esaldia. Uste dut bizitza guztiak direla interesgarriak, asmatuz gero bizitza horietatik zer eta nola idatzi. Bere bizitza ez dela interesgarria esaten duen idazleak esan beharko luke, besterik gabe, ez zaiola berari, pertsonalki, bere bizitza literatura egiteko interesgarri iruditzen; baina onartu beharko luke bere bizitza, beste edonorena bezala, interesgarria izan daitekeela, berez, literatura egiteko. 

			Kontuak kontu, ez nuen garai batean berehala halakorik usteko, baina, aizu!, maite dut Txisturi buruz idaztea, edo edozer gauzari buruz idazten dudalarik Txistu, zeharka bada ere, aipatzea, aintzat hartzea. Ez dakit oso ondo zergatik. Agian izango da etxeko elementu bat izan arren, eta horrenbestez ezinago gertukoa, aldi berean arrotza zaidalako, ez nauelako familiako norbaitek edo adiskide batek bezala arduratzen eta kezkatzen. Horrek askatasun handia ematen dit lasai aritzeko, engaiamendurik gabeko sinpatia epel batez.

			Idazten dudana idazten dudala, badakit, gainera, inoiz ez diodala horregatik minik emango, ez didala horregatik zaunka egingo etxeko komunean itxita uzten dudanean egiten didan bezala.

		

	
		
			5. O DIA DA MORTE DE JOSÉ SARAMAGO


			Baina ez dizuet soilik Txisturi eta Txisturen ingurukoei buruz idatziko. Istorio bat ere kontatu nahi dizuet, eta saiatuko naiz zuek kontaketa horren atzetik eramaten, astoa azenarioaren atzetik eramaten den bezala.

			Kontatuko dizuedan istorioak 2010eko ekainaren 18an du hasiera, Txistuk lau urte dituela, lan egun batean, bazkalondoan, Txomin Enea auzoko gure etxetik lantokira noala, Berria egunkariak Andoaingo Martin Ugalde parkean duen erredakzio nagusira. Arestian idatzi dudan bezala, kazetaria naiz, kultura arloko erredaktorea Berria egunkarian, aspalditik, egunkari hori 2003ko ekainean sortu zenetik. Eta, berez, oker handirik gabe esateko, Berria bera sortu baino lehenagotik ere bai, haren aurrekarian ere, Euskaldunon Egunkarian, kulturako arloko erredaktorea izana bainaiz 1990eko abenduan abian jarri zenetik 2003ko otsailean Guardia Zibilak epaile baten aginduz itxi zuen arte, ez dakit oso ondo zehazki zein arrazoirengatik, ustez ETAri dirua emateagatik edo ustez ETAk emandako dirua jasotzeagatik; ustez ETArekin harremanak izateagatik behintzat, gero epaiketak akusazio guztiak gezurtatu bazituen ere.

			Garai hartan, 2010ean, orain bezala, eguerdi artean jai izan eta gero bazkalondoan joaten nintzen lan egun gehienetan Berriako erredakziora, eta etxetik harako bidea, Txomin Enetik Andoaina bitarteko ordu laurden eskasa, Radio Marca entzunez egin ohi nuen, autoz, David Sánchez esatariak Espainiako Ligaz egindako askotariko komentario eta elkarrizketa sasi-zinikoei adi. Ohitura hori hartua nuen, neure buruaren harrigarri.

			Azken hilabeteetan horixe zen autoan gehienetan entzuten nuen irratia. Nire ikuspegi ideologikoen antipodetan egon arren, edo akaso horrexegatik. Lasaitu egiten ninduen, mundu arrotz batean sarrarazita, eta ez zitzaidan axola mundu hori gezurrez eta zatarkeriaz betea egotea. Radio Marca nuen gustukoena, autoaren bakardadeak ematen zidan askatasun zelatatu gabean; aise irabazten zien lehia hura, ia egunero, gaur egun bezala, Radio 3 kultuari eta Euskadi Irrati euskaldunari.

			Egun hartan, 2010eko ekainaren 18an, Real Madril futbol taldearen auskalo zein arazoren inguruko ohiko debate puztua eten zuten Radio Marcako esatariek, kirolarekin zerikusirik ez izan arren garrantzi handikotzat jotzen zuten albiste bat emateko: José Saramago idazle Nobel sariduna hil berri zen.

			Halaxe jakin nuen nik, Berriako kultura arloko erredaktore literaturan espezializatuak, José Saramagoren heriotzaren berri. Radio Marcan entzunda. Eta huraxe izan zen arratsaldean lanerako egokitu zitzaidan gaia: José Saramago. Nahi duenak hemerotekan aurkituko du, 2010eko ekainaren 19ko Berrian, bezperan, 2010ko ekainaren 18an —O dia da morte de José Saramago izan zen egun hartan—, egin nuen lanaren emaitza, Bernardo Atxaga eta Jon Alonso idazleen eta Juan Jose Ibarretxe Euskal Autonomia Erkidegoko lehendakari ordurako ohi baina hala ere beti lehendakariaren iritziekin osatua. Ibarretxek aurrez aurre ezagutu zuen Saramago eta mirespen handia zion. Saramago «agian, azken intelektual iraultzailea» izan zen, haren ustez.

		

	
		
			6. JOSÉ SARAMAGO ETA TXAKURRAK


			José Saramagoz ari garela, ez dakit hark inoiz etxean txakurrik izan zuen edo ez. Baliteke. Atarian kanpo librea duen etxe batean bizi denarentzat erosoa da, izan ere, txakur-jabe izatea; eta idazle Nobel saridun bat nekez irudika daiteke bestelako etxe batean bizitzen, hamabi etxebizitzako etxepe bateko hirugarren pisuan adibidez, gu bezala. Baina, Saramago txakur-jabe izan edo ez, gogoan daukat Cuadernos de Lanzarote (1993-1995) egunkari pertsonalean irakurri nion —Eduardo Navalek gaztelaniaratuta— txakurrei buruzko esaldi hau: «Los perros ya no ladran a los automóviles. Ahora ladran a quienes van a pie». («Txakurrek ez diete jada autoei zaunka egiten. Orain oinez dabiltzanei egiten diete zaunka».)

			Hori irakurri aurretik paradoxa horretaz jabetua nintzen ni ere, Nobel saria irabazteko ametsetik horren urrun —bi eromen eta erdira gutxienez— naizen kazetari koxkor eta kaxkar hau, baina ez nuen idatziz paratua. Hasieran gogoeta hura idatzi ez izanaren damuak hartu baninduen ere, berehala jabetu nintzen ez nuela zertan neure burua zigortu damu harekin, esaldi horrek azken batean askoz ere balio murritzagoa izango zuelako Saramagoren sinadura izan beharrean nirea balu.

			Gustura irakurri nuen Saramagoren egunkari pertsonal hura, Lanzarotekoa, baina, ondo pentsatuta, Saramagoren sinadura izan beharrean idazle ezezagun batena izan balu, Sergio Sampedro Vilches edo Iraia Zabaleta Torralba adibidez, edo neurea, askoz balio gutxiagokoa irudituko zitzaidalakoan nago. Ez aurreiritzien ondorioz, nire ustez; funtsean eta zuzenean balio gutxiago izango zuelako baizik. Ez da gauza bera txakurren zaunkei buruzko arestiko esaldi hori José Saramagok idatzia izatea edo nik idatzia izatea; José Saramago, esaten den bezala, erreferente bat baita, ni ez bezala. Sinadura ez da obraren edo artelanaren kanpoko elementu bat, obraren edo artelanaren osagarri bat baizik, obraren edo artelanaren balioa eta zentzua bera ere erabat baldintzatzen duena. Bere sinadura duen liburu batean irakurtzean, esaldiak José Saramago ere barruan dauka, esaldia idazten.

			Kiroletan ere gertatzen da hori. Hala plastikoki nola emozioari dagokionez, ikuskizun indartsuagoa eskain dezakete, berez, bi txirrindulari amateurrek beren arteko lehian, punta-puntako bi txirrindulari profesionalek baino; Alberto Contadorrek eta Andy Schleckek baino, adibidez. Baina, egiten dutena egiten dutela, baita bietako batek berehala amore eman eta besteak aise irabazten badu ere, baita amateurrak baino mantsoago ibiltzen badira ere, Contador eta Schlecken arteko lehia interesgarriagoa, ikusgarriagoa eta baloratuagoa izango da zaleentzat. Gisa berean, Contador eta Schlecken arteko lehia beti izango da interesgarriagoa, ikusgarriagoa eta baloratuagoa, hartzen duen forma hartzen duela eta izaten duen emozioa izaten duela, Frantziako Tourrean gertatzen bada Murtziako Itzulian gertatzen bada baino. 

			Contador edo Schleck ikustean, haien historia guztia ikusten ari da, ohartu ere egin gabe, zalea, eta horrek kitzikatu egiten du, handitu egiten du haren interesa. José Saramagoren edo Bernardo Atxagaren testu bat irakurtzean, irakurlea, nahi gabe ere, idazlearen historia gehitzen ari zaio aldi oro testuari, testuaren indargarri eta aberasgarri.

			Horregatik guztiagatik, liburu edo dena delako honek askoz balio handiagoa izango luke nire sinadura izan beharrean Bernardo Atxagarena izango balu, adibidez; edo Ramon Saizarbitoria, Itxaro Borda, Joseba Sarrionandia, Koldo Izagirre, Miren Agur Meabe edo Anjel Lertxundirena; edo Alice Munro, Enrique Vila-Matas, Amélie Nothomb, Herta Müller, Philip Roth edo Patrick Modianorena. Dena beste era batera irakurriko zenukete. Esaldi bakoitzak balio erantsi bat izango luke, edo balio erantzi bat bestela, onean onerako eta txarrean txarrerako seguru asko, edo alderantziz akaso, edo aldrebes, edo denak batera. Edo ez, ezer ez. Auskalo! Hala uste dut nik behintzat, horixe da nire iritzia, nire iritzi faboritoa: auskalo!


		

	
		
			7. FUTBOLA ETA RADIO MARCA NIRE BAITAN


			Nire idazle kutunetako bat izan zen —eta da— José Saramago, Lisboan emandako oporraldi batzuetan, 1996an, haren O ano da morte de Ricardo Reis erosi eta irakurri nuenetik, bereziki Fernando Pessoa agertzen deneko pasarteak. Donostian egona zen gainera Saramago, aurrez aurre ikusia nuen prentsaurreko batean, Ramon Etxezarreta orduko Kultura zinegotzia ondoan zuela.

			Ez nintzen neure buruarekin haserretu Saramagoren heriotzaren berri Radio Marca entzunez jakiteagatik. Ez nuen kontzientzia kargarik sentitu. Are gehiago: kontuak bere grazia zeukala irizten nion, ume txintxo baten ezusteko bihurrikeria baten antzera. Baina uste dut egun hartan jabetu nintzela kulturaren munduarekiko nire azken urteetako urrutiramendua behin behineko nekatze edo gogaitze bat baino zerbait serioagoa eta sakonagoa zela. Futbola eta Radio Marca nire baitan bereganatzen ari ziren lurralde gero eta zabalagoak nekez itzuliko zirela literaturaren eta kulturaren eskuetara.

			Egin, ordea, nekez egin nezakeen ezer. Neure burua afizio batetik bestera errepresioaren bidez aldatzen saiatzea, nire printzipio guztien kontrakoa izateaz gain, bide antzua izango zen. Eta gainera, aizu!, ez neukan batere gogorik.

		

	
		
			8. TXISTUREN BEGIRASUNA


			Axola ez bazaizue, aurrerago jarraituko dut ustez azenarioarena egin behar duen istorioarekin. Egia esan, egiten ez badu —azenarioarena— hor konpon, niri bost! Gaur behintzat, orain eta hemen, Txisturen begirasunaz hitz egin nahi dizuet.

			Txisturen begirasunean txakur baten gorputzean sartutako pertsona bat ikusi uste izaten dut askotan. Lehen ere gertatzen zitzaidan hori beste txakur askorekin, baina Txisturekin zirrara handiagoa eragiten dit irudipen horrek, azken batean etxekoa dudalako, nire bizitzaren parte delako dagoeneko. Garun txikia izango dute, baina txakurrek adimen handia dutela iradokitzen dute haien begirasunei erreparatuz gero. Txisturi aurrez aurre begiratzen diodanean, ez naiz inondik ere bera baino azkarrago edo adimentsuago sentitzen.

			Hirugarren solairuan bizi gara, baina hasieratik debekatu diogu Txisturi igogailuan sartzea, etxepeko bizilagun batek hala egitea eskatu zigunetik. Nirekin batera etxeratzen denean, eskailerak igotzen ari garela, behetik gora begiratzen dit batzuetan, bere ondoan jarraitzen dudala egiaztatu nahiko balu bezala. Horrelakoetan, durduzatu eta gaizki sentiarazten nau haren behetik gorako begirasun apalak, haren lau hankan ibiltze makur umiliagarriak. Horrelakoetan, Txisturen adiskide sentitzen naiz, eta haren altuera berean jarri eta estu besarkatzeko gogoa sentitzen dut.

			Platero astoaren begiei bi arrosaren antza hartu zien Juan Ramón Jiménez poetak Platero y yo liburuan. Nik Txisturen bi begi marroietan ez dut arrosarik ikusten, baina bai, batzuetan behintzat, adiskide baten begirasuna, anaia batena kasik.


		

	
		
			9. EZUSTEKO AURKIKUNTZA ARTELEKUKO ATARIAN


			Hala Txisturen inguruko kontuak nola balizko azenarioarenak alde batera utzita, inondik inora ere espero ez nuen albiste baten berri ematea dagokit hemen. Telebistari begira ezustean harrapatu eta izua barruraino sartzen dizuten ohar horiek datozkit gogora, horietako bat irakurtzen ariko banintz bezala sentitzen bainaiz: «Jaun-andreok, sentitzen dugu gure emanaldi hau etetea, baina oraintxe puntuan jaso dugun albistearen garrantziak horretara behartzen gaitu». Edo orain hurrengoan semearekin batera Espainiako Telebistako Clan kanalean Bob Esponja-ren atal bat ikustean entzun nuen hura bestela: «Sentitzen dut zuen bizimodu gris, erdipurdiko eta zentzurik gabekoak eten behar izatea azken orduko albiste garrantzitsu bat emateko». 

